
ВОВЕД

I. ОЦЕНКА НА СОСТОЈБИТЕ  ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Собранието на Република Македонија донесе Закон за вработување и работа на странци (“Службен весник на Република Македонија” бр. 70/07, 05/09, 35/10, 148/11,  84/12 и 148/13 ), со кој се обезбеди поголема компатибилност и усогласеност на нашето законодавство со законодавството на Европската унија и земјите членки на Европската унија.

Со Законот се уредуваат условите и начинот под кои странците може да се вработуваат и да работат во Република Македонија. Со Законот се утврдуваат основите на политиката за вработување и работа на странци. Законот ги уредува условите за издавање на работни дозволи, видовите на работни дозволи, како и постапката на издавање на работните дозволи. Со Законот се уредуваат условите за прекугранично давање на услуги од странски компании, преку упатување на работници во филијали и здруженија на странски компании во Република Македонија, како и сезонската работа на странци, работа од страна на странски претставници во компании и самовработување на странци во Република Македонија. Законот уредува и други прашања во врска со работата на странците, надзорот, евиденцијата, заштита на правата од работен однос и др.

Законот за вработување и работа на странци е донесен во 2007 година и во овој краток временски период на негова практична примена, беа согледани одредени позитивности и слабости во процесот на неговата имплементација. 

Со цел да се надминат констатираните слабости, а пред се заради заштита на интересите на странците, како и препораките кои произлегоа од бизнис заедницата за унапредување на состојбите во оваа област, Министерството за труд и социјална политика презеде активности за измени и дополнувања на законот по однос на некои од наведените забелешки.
        Со предложените измени и дополнувања на Законот за вработување и работа на странци се зголемува опсегот и времето на краткотрајни услуги кои може да се даваат од страна на странските работници за секој тип на работна услуга, чиј рок не поминува повеќе од 60 дена во текот на една календарска година. Се овозможува зголемена мобилност на странските работници кои веќе имаат засновано работен однос во Република Македонија од еден правен субјект во друг правен субјект. Исто така се овозможува странските назначени работници дозволата за работа да ја трансформираат во дозвола за вработување доколку ги исполнуваат условите предвидени со законот. Се дава исклучок за преместените работници кои извршуваат главни функции, но не се внесени во трговскиот регистар на Република Македонија својот престој во државата по основ на дозвола за работа да го регулираат за подолг период од 3 години во рамки на 5 годишен период. Со предложените измени ќе се овозможи Агенцијата за вработување, странецот кој се има стекнато со матичен број за странец по службена должност да го пријави во системите на задолжително здравствено и пензиско осигурување врз основа на бруто платата пријавена во Договорот за вработување пред Агенцијата за вработување.
     Со предложените измени се воведува прекршочен орган, формирање на прекршочна комисија и можност за порамнување предвидени со Прекршочните санкции уредени во член: 42, 43 и 45 од овој Закон.
II. ЦЕЛИ, НАЧЕЛА И ОСНОВНИ РЕШЕНИЈА 

Целта која треба да се постигне со измените и дополнувањето на законот е скратување на роковите за добивање на соодветните типови на работни дозволи, олеснување на постапките за краткотраен работен ангажман на странците, подобрување на мобилноста на странците кои се вработени во македонски компании и давање исклучок за периодот на континуираниот работен ангажман на преместените работници кои извршуваат главни функции, но не се внесени во трговскиот регистар на Република Македонија. Воедно се доуредува прашањето  на пријавување на работниот ангажман на странци по службена должност, како и допрецизирање на механизмот за известување помеѓу Агенцијата за вработување и Државниот инспекторат за труд по однос на одредени прекршочни одредби .
Законот чие донесување се предлага, се заснова на истите начела на кои е заснован и досегашниот Закон.

III. ОЦЕНКА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИ ЈАВНИ ФИНАНСИСКИ СРЕДСТВА

Спроведувањето на овој закон нема да предизвика фискални импликации врз Буџетот на Република Македонија.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ  ПОВЛЕКУВА МАТЕРИЈАЛНИ ОБВРСКИ  ЗА ОДДЕЛНИ СУБЈЕКТИ
За спроведувањето на предложените дополнувања не е потребно обезбедување на финансиски средства, ниту материјални обврски за одделни субјекти.
V. РЕДОВНА  ПОСТАПКА ЗА ДОНЕСУВАЊЕ НА ЗАКОНОТ
Со оглед на тоа што не се работи за обемен и сложен закон, согласно со член 170 од Деловникот на Собранието на Република Македонија, се предлага овој закон да се донесе по редовна постапка.

П Р Е Д Л О Г

на Закон за изменување и дополнување на

Законот за вработување и работа на странци 

 Член 1

Во Законот за вработување и работа на странци (" Службен весник на Република Македонија ", бр.70/2007, 5/2009, 35/10, 148/11, 84/12  и  148/13), во член 9 во став (1) зборовите “согласно со Законот за општа управна постапка“ се заменуваат со зборовите “во рок од 5 работни дена“
Член 2

Во член 13 по ставот (4) се додава нов став 5 кој гласи:

“Преместувањето на странци кои веќе имаат засновано работен однос кај правен субјект во Република Македонија од еден правен субјект во друг правен субјект, нема да се поврзува со пазарот на трудот, и дозволите за вработување за горе наведените случаи ќе се издаваат без оглед на условите наведени во став 3 на овој член, при што претходната работна дозвола ќе биде укината а новата работна дозвола ќе биде со рок на важност на претходно издадената работна дозвола , притоа странецот мора да достави докази дека за него се подмирени сите давачки заклучно со последниот пресметковен месец кај  работодавачот кај коj бил работно ангажиран.“

Ставовите (5), (6), (7), (8), (9), (10), (11), (12) и (13) стануваат ставови (6), (7), (8), (9), (10), (11), (12), (13) и (14).

Член 3

Во член 14 во став (5) по запирката, зборовите “, во согласност со овој закон “ се менуваат со зборовите “доколку барањето се поднесе пред истекот на важноста на дозволата за работа, и странецот ги исполнува условите предвидени со законот, издадената дозвола за работа ќе биде укината а новата дозвола за вработување односно лична работна дозвола ќе биде со рок на важност на претходно издадената дозвола за работа“.
Член 4

Во член 19 во став (3) по зборовите “пет години“ точката се заменува со запирка и се додаваат зборовите “со исклучок на лица кои извршуваат главни функции, но не се внесени во трговскиот регистар на Република Македонија за кои не постои вакво ограничување.“

Член 5
Насловот во ГЛАВА X пред членот 29 “Услуги кои се поврзани со набавка на стока и пост-продажни услуги“ се заменува со нов наслов кој гласи “Краткотрајни услуги кои се даваат од странци“
Во членот 29 став (1) точка 4,  се заменува со нова точка која гласи:

“За секој работен ангажман на странец доколку истиот не надминува период од 60 дена во текот на една година.“

Ставот (2) се заменува со нов став кој гласи:

“(2) Лицето кое е одговорно за регистрација на почетокот на работата на странецот, треба да биде локален клиент за кого странскиот работодавач и неговите работници или странецот како физичко лице даваат услуги.“

Член 6
Во членот 32 по став (2),  се додава нов став (3) која гласи:
“Доколку одговорното лице не го регистрира почетокот на работата на странецот во рок од 5 дена по регулирање на престојот во државата врз основ на издадената дозвола за вработување, Агенцијата за вработување странецот кој се има стекнато со матичен број за странец по службена должност ќе го пријави во системите на задолжително здравствено и пензиско осигурување на бруто плата пријавена во Договорот за вработување пред Агенцијата за вработување.“

Ставовите (3), (4),  (5), (6) и (7) стануваат ставови (4),  (5), (6), (7) и (8).
Член 7

Во членот 38 во став (3),  по зборот “собира“ се додава “запирка“ и зборот “разменува“.

Во  став (3) точка 1,  по сцврзникот “и“ се додаваат зборовите  “Миистерството за надворешни работи кое е одговорно за“.

Член 8

По членот 49 се додава нов член 49-а  кој гласи:
Агенцијата за вработување доставува месечни извештаи до Државниот инспекторат за труд  за лица и компании на кои им е издадена работна дозвола, а истите во законски предвидениот рок го немаат пријавено почетокот на работата или ја немаат вратено издадената работна дозвола. 
Член 9
Овој закон влегува во сила осмиот ден од денот на објавувањето во “Службен весник на Република Македонија“.
О Б Р А З Л О Ж Е Н И Е

НА ПРЕДЛОГОТ НА ЗАКОН ЗА ИЗМЕНИ И ДОПОЛНУВАЊЕ НА ЗАКОНОТ ЗА  ВРАБОТУВАЊЕ И РАБОТА НА СТРАНЦИ 
I.ОЦЕНКА НА СОДРЖИНАТА НА ОДРЕДБИТЕ НА ПРЕДЛОГОТ НА ЗАКОН ЗА ИЗМЕНИ И ДОПОЛНУВАЊЕ НА ЗАКОНОТ ЗА  ВРАБОТУВАЊЕ И РАБОТА НА СТРАНЦИ 
Со воведување на измените и дополнувањата на Законот, ќе се намалат роковите за издавање на соодветните типови на работни дозволи, ќе се олесни постапката за краткотраен работен ангажман на странците и подобрување на мобилноста за преместените работници кои извршуваат главни функции, но не се внесени во трговскиот регистар на Република Македонија. Воедно, се доуредува прашањето  на пријавување на работниот ангажман на странци по службена должност, како и воведување на институтот порамнување по однос на изречена прекршочна санкција.
Со членот 1 се врши намалување на роковите во кои Агенцијата за вработување треба да донесе решение за доделување односно одземање на соодветните типови на работни дозволи, за донесување на заклучоци за прекинување на одредени постапки односно роковите за постапки за издавањето на соодветните сертификати.

Со членот 2 се зголемува мобилноста на странците кои имаат засновано работен однос во Република Македонија со што се дозволува нивно преместување од една во друга компанија доколку се исполнети соодветни услови.

Со членот 3 се дозволува трансформација на дозволата за работа во дозвола за вработување во рамки на териториај на Република Македонија доколку ваквото барање се поднесе во период на валиднос на веќе издадена дозвола за работа.

Со членот 4 се дава исклучок за преместените работници кои извршуваат главни функции во една компанија, својот престој во државата по основ на дозвола за работа да може да го регулираат воконтинуиран период подолг од 3 години.

Со членот 5  се зголемува опсегот и времето на краткотрајни услуги кои може да се даваат од страна на странските работници за секој тип на работна услуга, чиј рок не поминува повеќе од 60 дена во текот на една година.
Со членот 6 се овозможува Агенцијата за вработување, странецот кој се има стекнато со матичен број за странец по службена должност да го пријави во системите на задолжително здравствено и пензиско осигурување врз основа на бруто платата пријавена во Договорот за вработување пред Агенцијата за вработување.
Со членот 7 се доуредува прашањето на размена на податоци помеѓу Агенцијата за вработување и Министерството за надворешни работи

Со членот 8 се врши допрецизирање на механизмот за известување помеѓу Агенцијата за вработување и Државниот инспекторат за труд по однос на одредени прекршочни одредби.
          II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ 


Со оглед на тоа што предложените решенија за измени и дополнување на Законот  за вработување и работа на странци, се однесуваат на подобрување на спроведувањето на Законот, решенијата содржани во одредбите се меѓусебно поврзани и се однесуваат на иста правна работа. 
      III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со воведување на измените и дополнувањата на Законот, ќе се намалат роковите за издавање на соодветните типови на работни дозволи, ќе се олесни постапката за краткотраен работен ангажман на странците и подобрување на мобилноста на странците вработени во компании во Република Македонија, се даваат одредени исклучоци во поглед на зголемување на периодот за преместените работници кои извршуваат главни функции, врз основа на што го регулираат својот престој во државата, се доуредува прашањето  на пријавување на работниот ангажман на странци по службена должност, како и воведување на институтот порамнување по однос на изречена прекршочна санкција, при што предложените измени не предизвикуваат никави последици.

ТЕКСТ НА ОДРЕДБИТЕ НА ЗАКОНОТ ЗА ВРАБОТУВАЊЕ И РАБОТА НА СТРАНЦИ КОИ СЕ МЕНУВААТ И ДОПОЛНУВААТ

Член 9


(1) Издавањето на работните дозволи, продолжувањето на работните дозволи, одземањето на работните дозволи и постапките за издавањето на сертификатите, пропишани согласно со овој закон, се спроведуваат од Агенцијата за вработување, согласно со Законот за општа управна постапка. 

(2) Против решението на Агенцијата за вработување, како првостепен орган со кое се одбива барањето на странецот за работна дозвола, странецот има право на жалба во рок од 8 дена од денот на приемот на решението, до министерството надлежно за работите од областа на трудот.

(3) Министерот надлежен за работите од областа на трудот, ќе донесе решение во рок од 15 дена од денот на поднесување на жалбата.

(4) Против решението на Министерот надлежен за работите од областа на трудот, може да се поведе управен спор пред надлежен суд, согласно со Законот за управни спорови.

(5) Во случај кога ќе се утврди дека постојат условите утврдени во член 8 став 8 од овој закон, Агенцијата за вработување донесува решение за одземање на работната дозвола и за поништување на веќе издадениот сертификат.

(6) При одземање на работната дозвола, односно при донесување на негативно решение во однос на барањето за работна дозвола, Агенцијата за вработување должна е во решението да ја образложи причината за одбивање на барањето за работна дозвола, односно причината за одземање на работната дозвола, со правна поука за жалба против решението.

(7) За донесување на решение за одземање на работната дозвола, Агенцијата за вработување го известува Министерството за внатрешни работи.

Дозвола за вработување 

Член 13


(1) Дозвола за вработување е вид на работна дозвола која се издава во врска со потребата за постојано вработување кај работодавачите врз основа на систематизирани работни места. Странец кој го има регулирано престојот во Република Македонија и поседува ваков вид на дозвола, може да биде вработен само кај работодавач кој поднел барање за негова работна дозвола.


(2) Дозволата за вработување може да се издаде само врз основа на поднесено барање, ако:

1.
работодавачот ги исполнува законски пропишаните услови;

2.
квотата која важи за овој облик на вработување не е пополнета;

3.
вработувањето на странецот нема негативни влијанија на пазарот на трудот, особено врз домашната состојба на невработеност, структурата на вработеност или регионалните потреби за создавање на нови работни места во индустриите; и 


(3) Согласно со одредбите на став 2 на овој член, дозволата за вработување по правило ќе се издава под услов ако домашните лица кои бараат работа не ја бараат соодветната работа или лицата кои во поглед на правата за вработување уживаат еднаков статус со државјаните на Република Македонија, се регистрирани во евиденцијата на Агенцијата за вработување, а земајќи ги во предвид приоритетите утврдени во член 6 од овој закон.


(4) Во случаите поврзани со спортисти, работници од областа на културата, научници, уредници, персонал во дипломатски претставништва кои немаат привилегиран статус и странци кои повеќе од три една години работат кај ист работодавач и на исто работно место, вработувањето на странци нема да се поврзува со пазарот на трудот, заради природата на работата за која станува збор и дозволите за вработување за горе наведените случаи ќе се издаваат без оглед на условите наведени во став 3 на овој член.

. 
5) Кога вработувањето не е од сезонски карактер, согласно со одредбите од овој закон, дозвола за вработување ќе се издава за временскиот период наведен во барањето од работодавачот. Овој период не смее да надмине една година, освен ако не е поинаку утврдено во овој закон.


(6) Откако важноста на дозволата за вработување ќе истече, дозволата за вработување не може да се обнови, освен ако се работи за прво вработување на странецот кога дозволата е издадена со ограничување од шест месеци. По истекот на овој период, дозволата ќе се обнови на една година без проверка на условите наведени во став 3 на овој член,.


(7) Првото вработување на странецот во земјата ќе се смета за вработување на странец кој не поседува дозвола за престој во државата. Ако се работи за сезонски работници, прво вработување ќе се смета кога странецот при поднесување на барањето не поседува важечка работна дозвола.


(8) Пред истекот на важноста на дозволата за вработување работодавачот може повторно да бара дозвола, согласно со условите утврдени во овој закон. 


(9) Ако Агенцијата за вработување утврди дека во рок од две години нема да биде можно да се елиминира дефицитот во одредени стручни профили на работници на пазарот на трудот, може во ислкучителни случаи, да издаде работна дозвола за период од две години, под услов барањето за дозвола да е поднесено од истиот работодавач кај кој странецот е вработен без прекин најмалку две години.


(10) На членови на потесно семејство на државјани на Република Македонија или на странците кои поседуваат работни дозволи ќе им се издава дозвола за вработување која ќе важи додека важат нивните дозволи за престој, доколку се евидентирани како невработени лица во Агенцијата за вработување и ги исполнуваат бараните услови од работодавачот .


(11) Дозвола за вработување ќе се издава како дел од квотата утврдена за вработување на странци во Република Македонија.


(12) Лицата кои имаат обврска да го регистрираат почетокот и престанокот на работата извршувана од странци согласно со овој закон, се работодавачите кај кои странците стапуваат во работен однос.


(13) Дозволата за вработување престанува да важи:


1. со истекот на рокот за кој дозволата била издадена


2. со престанок на важноста на дозволата за престој;

3.  кога работниот однос престанува;


4.  ако на странецот му е дадено државјанство на Република Македонија;и


5.  во случај на смрт на странецот.

Дозвола за работа

Член 14


(1) Дозвола за работа е вид на работна дозвола со претходно утврдено временско ограничување, врз основа на која странецот може привремено да работи во Република Македонија, согласно целта заради која била издадена дозволата.


(2) Во поглед на целта, дозволата за работа се поврзува со:


1. работа изведена од преместени странски работници;


2. обука и доусовршување на странци;


3. сезонска работа  на странци;


4. работа изведена од странски претставници;и


5. поединечни услуги од странци.


(3) На странецот ќе му се издаде дозвола за работа врз основа на барањето поднесено од работодвачот или друго правно лице, во согласност со овој закон. 


(4) Дозвола за работа ќе се издава во рамките на квотата определена за поединечни цели.


(5) По истекот на дозволата за работа, на странецот не смее да му се издаде дозвола за вработување или лична работна дозвола, без тој привремено да престане да ја извршува работата во државата, освен во случаите утврдени со законот.


(6) По истекот на дозволата за работа, дозволата за работа може само да се обнови во исклучителни околности, согласно со одредбите на овој закон.


(7) Лицето кое има обврска да го регистрира почетокот и престанокот на работата која ја извршува странец кој поседува дозвола за работа е работодавачот кај кого се извршува работата, освен ако поинаку не е утврдено со овој закон. 


(8) Дозволата за работа истекува:


1. кога рокот за кој била издадена дозволата за работа истекол;


2. при престанок на работниот однос или договорот за работа;и


3. во случај на смрт на странецот.

Општи одредби за назначување на работници   

Член 19


(1) Странско правно лице согласно со условите утврдени во овој член, може привремено да ги премести своите работници од локацијата на нивното постојано вработување во странство, во филијала или друга организациска деловна единица преку кои ќе биде присутен на пазарот во Република Македонија, заради спроведување на некои специфични задачи или заради обезбедување на договорните услуги на територијата на Република Македонија.


(2) За назначување на работниците од став 1 на овој член, странскиот работодавач мора да добие работна дозвола која ќе биде издадена без проверка на состојбата и условите на пазарот на трудот, како дел од квотата утврдена за преместени странски работници и да ја регистрира работата вршена од страна на странските работници, согласно со одредбите на овој закон. Работната дозвола ќе се издаде ако во последните три години пред поднесување на барањето за работна дозвола странскиот работодавач или странскиот работник не му била изречена прекршочна санкција за сторен прекршок согласно со овој закон. 


(3) Странско правно лице може да назначува работници вработени кај него, ако работниците биле претходно вработени кај тоа правно лице најмалку една година. Странските работници може да се назначуваат во Република Македонија за не подолго од една година, освен ако не е поинаку утврдено со овој закон или меѓународен договор. Странските работници може повторно да се назначат да работат во Република Македонија по привремен престанок на работата, наметнат од важноста на претходно издадената работна дозвола но не повеќе од три години за период од пет години.


(4) Правото на назначување работници е предмет на принципот на реципроцитет. Постоење на реципроцитет ќе се утврдува согласно со одредбите на став 11 од член 15 на овој закон. 


(5) Владата може да утврди случаи кои се предмет на отстапување од принципот на реципроцитет, земајќи го во предвид општиот економски интерес, изразен во облик на мислења дадени во комптентните комори, репрезентативни синдикати на државно ниво и компетентните министерства. Во меѓународни тендери, Владата може да го прецизира максималниот број на назначени работници, периодот на назначување на работници и други услови кои треба да се земат во предвид за да се спречат штетните влијанија на пазарот, во однос на вработеноста на домашната популација.


(6) Работодавачите имаат обврска да им ги обезбедат на странските работници, кои се привремено назначени во Република Македонија, соодветните услови од Законот за работните односи, согласно со одредбата од став 7 на член 15 од овој закон. 


(7) При извршување на нивната работа во Република Македонија, странските работници назначени во организациски единици во Република Македонија, мора да поседуваат соодветно здравствено осигурување, согласно со прописите во Република Македонија.

Услуги кои се поврзани со набавка на стока и пост-продажни услуги
Член 29


(1) Дозвола за работа не е потребна во следниве случаи:

1. кога услугите кои ги даваат странските работници, кои се поврзани со набавка на стока и склопување на машини, средства и опрема, кога давателот на услуги дава воведни инструкции на персоналот на клиентот и кога услугите се придружени со демонтажа на машините, средствата и опремата. 

2. кога за тоа е потребно давање на редовни услуги за одржување, доколку овие услуги се договорени со договорот за купување на машините, средствата или опремата и доколку тие се даваат од страна на работници, вработени кај производителот.  

3. кога, врз основа на договорот за набавка на машини, средства или опрема од странство, добавувачот е во обврска на свој сопствен трошок, да ги утврди дефектите во машините, средствата или опремата која е набавена;

4. доколку работата трае најмногу 30 дена и лицето кое е одговорно за регистрација ја регистрира работата која ја извршуваат странците.


(2) Лицето кое е одговорно за регистрација, треба да биде локален клиент за кого странскиот работодавач и неговите работници даваат услуги.

Општи одредби за регистрација на почетокот и завршувањето на работата која ја извршуваат странци

Член 32


(1) Регистрацијата на работата која ја извршуваат странци е задолжителен услов кој важи за сите странци кои врз основа на одредбите на овој закон се вработени или работат во Република Македонија.

      (2) Лицата кои согласно овој закон, се одговорни за регистрирање на работата која ја извршуваат странци, задолжително треба да го регистрирата почетокот  и завршувањето на работата која ја извршуваат странците, во согласност со одредбите на овој закон.


(3) Агенцијата за вработување на лицето кое е одговорно за регистрирање на работата на странци, му издава сертификат во пропишана форма.


(4) Лицето кое е одговорно за регистрација задолжително треба да го чува сертификатот во текот на целиот период на вршење на работата во главното место на дејноста и во случај на теренска работа на градилиштето каде што работи странецот. Кога регистрацијата на работата се заснова на работна дозвола, лицето кое е одговорно е во обврска да го чува серитификатот за ист период за кој е одговорен да ги чува и другите пропишани документи.


(5) Лицето кое е одговорно за регистрација, на работата која ја извршуваат странците должно е да даде серитифкат за регистрација на работата по барање на надзорен орган. Доколку лицето не го изврши тоа, ќе се смета дека истото не поседува таков сертификат.


(6) Во случај да се изгуби сертификатот, Агенцијата за вработување ќе му издаде на лицето одговорно за регистрацијата дупликат на истиот. 


(7) Подетални упатаства за постапката за регистрација и завршување, на работата која ја вршат странците, доказот да се приложи кон барањето, како и размената на податоци од посебни регистрации помеѓу посебни органи и услуги, со правилник ќе ги пропише министерот надлежен за работите  од областа на трудот.

Евиденција за работните дозволи на странци 

Член 38


(1) Евиденцијата за странците кои се вработени или работат на територија на Република Македонија во согласност со овој закон, се чува во Агенцијата за вработување.


(2) Податоците за странците кои Агенцијата за вработување ги собира и евидентира од барањата за работни дозволи вклучуваат:

1. Име, татково име и презиме ;

2. Пол;

3. Датум на раѓање;

4. Број на лична карта и матичен број за странец;

5. Број на патна исправа, орган кои ја издал и време на важност;

6. Место и земја на раѓање;

7. Националност;

8. Последно место на живеење во странство, трајно или привремено или во Република Македонија (земја, место на живеење, адреса);

9. Сегашно трајно или привремено место на живеење во Република Македонија (место на живеење, адреса);

10. Вид и број на патен документ, датум и место на издавање и период на важење;

11. Вид на дозвола за престој, датум на издавање и нејзин период на важење;

12. Ниво на професионално образование;

13. Занимање;

14. Стручно знаење;

15. Работно искуство;


(3) Агенцијата за вработување може да собира и евидентира податоци за странците од евиденцијата која се чува во:

1. Министерството кое е одговорно за внатрешни работи, во однос на престојот во Република Македонија и визите кои се издадени за работа на странци во Република Македонија,

2. Фондот за здравствено осигурување на Република Македонија во врска со здравственото осигурување и Фондот на пензиското и инвалидското осигурување  на Македонија во врска со пензиското и инвалидското осигурување на странци во Република Македонија.


(4) Податоците од евиденцијата од став 2, 3 и 4 на овој член ќе се чуваат во рок од две години од истекот на важењето на работната дозвола и потоа ќе се архивираат. 

     (5) Агенцијата за вработување води евиденција и за одбиени барања за издавање на работна дозвола, одземени  работни дозволи и  поништени сертификати за за почнување на работата. Податоците од наведената евиденција се чуваат во рок од пет години од денот на нивното издавање, одземање односно поништување и потоа се архивираат. 
Член 42


(1) Глоба во износ од 2.000 до 3.000 евра во  денарска против-вредност се изрекува за прекршок на работодавач (правно лице или сам сопственик) за лажна изјава за примање на државни средства од државниот буџет за заштита на продуктивни работни места (член 8, став 11) 


(2) Глоба во износ од 800 до 1.200  евра во  денарска против-вредност се изрекува за прекршок на одговорно лице кај работодавач кој е наведен во член 8 став 11).


(3) Глоба во износ од 500 евра во  денарска против-вредност се изрекува за прекршок на работодавач (како физичко лице) за доставување на лажна изјава за примање на државни средства од државниот буџет за заштита на продуктивни работни места (член 8, став 11).

Член 43


(1) Глоба во износ од 1.500 до 2.000 евра во  денарска против-вредност се изрекува за прекршок на работодавач (правно лице или сам сопственик), кој не ја вратил работната дозвола на странецот со кој не склучил вработување или договорен однос или го прекинал работниот однос или договорот за работа пред истекот на времетраењето на работната дозвола (член 8, став 12). 


(2) Глоба во износ од 800 до 1.200 евра во  денарска против-вредност се изрекува за прекршок на одговорно лице кај работодавач кој е наведен во член 8 став 12.


(3) Глоба во износ од 800 до 1.200 евра во  денарска против-вредност се изрекува за прекршок на само вработено лице, ако не ја врати личната дозволата за работа која важи за период за која е издадена, доколку лицето ја заврши активноста пред истекот на важењето на неговата работна дозвола (член 8, став 12).


(4) Глоба во висина од 300 до 500 евра во  денарска против-вредност се изрекува за прекршок на работодавач (како физичко лице), кој не ја вратил дозволата за работа на странецот со кој не склучил вработување или договорен однос или го прекинал работниот однос или договорот за работа пред истекот на времетраењето на работната дозвола (член 8, став 12). 

Член 45


 (1) Глоба во висина од 1.200 до 2.000 евра во  денарска против-вредност се изрекува за прекршок на лице кое е одговорно за регистрација (правно лице или сам сопственик), доколку не го регистрира почетокот и завршувањето на работата на странец (член 32, став 2)  


(2) Глоба во висина од 800 до 1.200 евра во  денарска против-вредност се изрекува за прекршок на одговорно лице кај работодавач, кој е означен во член 32 став 2,


(3) Глоба во висина од 500 до 800 евра во  денарска против-вредност се изрекува за прекршок на самовработено лице доколку не го регистира почетокот и завршувањето на неговата/нејзната работа (член 32, став 2).


(4) Глоба во висина од 500 до 800 евра во  денарска против-вредност се изрекува за прекршок на лице кое е одговорно за регистрација (како физичко лице), доколку не го регистрира почетокот и звршувањето на работата на странецот (член 32, став 2).























































































